
Reykjavík, 15. maí 2023 

SVAR VIÐ FYRIRSPURN 

 

Viðtakandi: Borgarráð 

Sendandi: Skrifstofa sviðsstjóra fjármála- og áhættustýringarsviðs 

 

Fyrirspurn um kostnað vegna kynjaðrar fjárhags- og starfsáætlunar 

Óskað hefur verið eftir að fjármála- og áhættustýringarsvið gefi umsögn um fyrirspurn Flokks 

fólksins, dags. 12. apríl 2023, um kostnað vegna kynjaðrar starfs- og fjárhagsáætlunar. 

Fyrirspurnin er eftirfarandi: 

„Fulltrúi Flokks fólksins óskar upplýsinga um kostnað við kynjaða fjárhags- og 

starfsáætlunargerð frá upphafi. Kynjuð fjárhags- og starfsáætlun er tæki sem notað er til þess 

að stuðla að jafnrétti og betri og réttlátari nýtingu fjármuna með tilliti til ólíkra þarfa borgarbúa. 

Árið 2011 var tekin sú ákvörðun að hefja formlega innleiðingu á kynjaðri fjárhags- og 

starfsáætlun hjá Reykjavíkurborg. Markmiðið með innleiðingunni er að samþætta 

mannréttindastefnu og fjármálastefnu borgarinnar. Fulltrúa Flokks fólksins finnst afar mikilvægt 

að gæta að jafnrétti í hvívetna og fylgjast þarf grannt með að það sé gert. Mikilvægt er einnig 

að gæta að því að flækja ekki aðferðafræðina umfram það sem nauðsynlegt er. Kynjuð 

fjárhags- og starfsáætlun er eitthvað sem ekki allir vita hvað er. Flokkur fólksins óskar eftir að 

sjá hver afraksturinn er af þessari vinnu og hvort eitthvað hafi breyst og hvernig, hver er 

ávinningurinn og hver er kostnaður af þessu verkefni frá því það hófst 2011?“ 

Svar:  

Samkvæmt upplýsingum frá verkefnastýru kynjaðrar fjárhags- og starfsáætlunar á 

mannréttinda- og lýðræðisskrifstofu Reykjavíkurborgar, sem fer fyrir verkefninu, og skrifstofu 

áætlunar- og uppgjörs á fjármála- og áhættustýringarsviði kemur eftirfarandi fram.  

Frá því að innleiðing á kynjaðri fjárhags- og starfsáætlun hófst árið 2011 hafa mörg skref verið 

stigin í átt að því að stuðla að jafnrétti og mannréttindum og koma í veg fyrir mismunun í 

starfsemi borgarinnar. Verkefnið er í stöðugri þróun og endurmati. Ávinningur kynjaðrar 

fjárhags- og starfsáætlunar hefur ekki verið mældur í krónutölu og ekki hafa verið sett fram 

beinir og mælanlegir mælikvarðar varðandi innleiðinguna. Verkefnið hefur þó skilað ýmsum 

ávinningi sem birtist í litlum skrefum, t.d. aðgerðir í kjölfar greininga á þjónustu til að koma 

betur til móts við ólíkar þarfir fólks og koma í veg fyrir mismunun, sem og óáþreifanlegri 

ávinningi eins og breytingar á viðhorfi, aukin þekking og meðvitund um kynja- og jafnréttisáhrif 

sem varða starfsemi borgarinnar, áhersla á söfnun og greiningu gagna út frá kyni og öðrum 

breytum, aukin þekking á stöðu og þörfum ólíkra hópa fólks í borginni, stefnumótun og 

ákvarðanataka sem tekur mið af þekkingu á þeirri stöðu og aukið gagnsæi í ákvarðanatöku, 

ásamt breytingum á verkferlum og vinnulagi. Þá má geta þess að árið 2016 hlaut 

Reykjavíkurborg jafnréttisviðurkenningu Jafnréttisráðs vegna brautryðjendastarfs að 

innleiðingu kynjaðrar fjárhags- og starfsáætlunar og fyrir að þróa aðferðafræðina áfram í þeim 

hagræðingaraðgerðum sem borgin stóð þá frammi fyrir. 

Stjórnsýsla, verkferlar og vinnulag: Unnið hefur verið að því að þróa verkferla og vinnulag 

sem henta starfsemi borgarinnar, m.a. hafa verið gerðar breytingar á reglum um gerð 

fjárhagsáætlunar og reglum um styrkjaúthlutun Reykjavíkurborgar til þess að stuðla að jafnrétti 

við úthlutun fjármagns. Reglur um gerð og framkvæmd fjárhagsáætlunar hjá Reykjavíkurborg 

kveða nú á um að fjárhagsáætlanagerð skuli byggjast á aðferðafræði kynjaðrar fjárhags- og 

starfsáætlunar. Árið 2015 voru gerðar breytingar á reglum um gerð fjárhagsáætlunar sem 

kveða á um framkvæmd jafnréttismats á öllum breytingartillögum við samþykkta 

fjárhagsáætlun og vegna nýrra verkefna á áætlun komandi árs. Árið 2018 var svo 

jafnréttisskimun innleidd sem undanfari jafnréttismats. Þá kemur fram í verklagsreglu um 

fjárfestingaráætlun að jafnréttisskimun eigi að fylgja tillögum að fjárfestingarverkefnum og við 

forgangsröðun verkefna sé tekið mið af niðurstöðum jafnréttisskimunar. Þá hefur verið unnið 

að því að ferli kynjaðrar fjárhags- og starfsáætlunar sé samþætt við allt ferli fjárhagsáætlunar 

og er nú unnið að kynjaðri fjárhags- og starfsáætlun á öllum stigum fjárhagsáætlunargerðar. 

Þekking og viðhorf: Unnið hefur verið að því að byggja upp þekkingu á jafnréttis- og 

mannréttindamálum innan borgarinnar, og móta menningu sem styður við markmið um jafnrétti 

og mannréttindi innan borgarinnar, m.a. með fræðslu, ráðgjöf og leiðbeiningum til starfsfólks, 

stjórnenda og kjörinna fulltrúa. Aukin þekking og meðvitund virðist vera meðal stjórnenda, 

starfsfólks og kjörinna fulltrúa um jafnréttisáhrif ákvarðana, og aukin umræða á sér stað um 

jafnréttismál. Slíkt skilar sér einnig í auknum mæli inn í stefnumótun og markmiðasetningu á 

vegum borgarinnar og má þar nefna t.d. Loftslagsáætlun. 

Söfnun og greining gagna: Áhersla hefur verið á að safna gögnum og greina gögn út frá kyni 

og öðrum bakgrunnsbreytum. Þetta hefur skilað sér í bættu aðgengi að slíkum gögnum, sem 

gerir okkur kleift að taka upplýstar ákvarðanir. Í tengslum við innleiðinguna árið 2012 var t.d. 

farið að safna og greina gögnum um lýðræðisverkefni, heimilisleysi og íþróttir út frá kyni. 

Aðgengi að kyngreindum gögnum er mun betra en það var í upphafi og áfram er unnið að því 

að efla gagnadrifna ákvarðanatöku. 

Greiningar út frá kynja- og jafnréttissjónarmiðum: Framkvæmdar hafa verið 63 greiningar 

á þjónustuþáttum borgarinnar með aðferðafræði kynjaðrar fjárhags- og starfsáætlunar. 

Greiningar þjónustuþátta hafa leitt af sér fjölmargar aðgerðir til að bæta þjónustu, koma betur 

til móts við ólíkar þarfir fólks og koma í veg fyrir mismunun, auk þess að veita okkur upplýsingar 

um þau sem nýta þjónustu borgarinnar. Sem dæmi má nefna að greiningar hafa dregið fram 

skort á þjónustu við konur með geð- og fíknivanda, og í kjölfarið hefur verið gripið til aðgerða 

til að mæta betur þörfum þessa hóps. Þá hefur verið lagt mat á kynja- og jafnréttisáhrif 

fjárhagslegra ákvarðana með notkun á jafnréttismati og jafnréttisskimun. Slíkt mat hefur 

stuðlað að upplýstri ákvarðanatöku og í einhverjum tilvikum, þegar skimun hefur leitt í ljós 

neikvæð áhrif, hefur verið unnt að grípa til mótvægisaðgerða eða breytinga á verkefnum. 

Tilfallandi kostnaður vegna kynjaðrar starfs- og fjárhagsáætlunar á tímabilinu 2013-2020 sem 

er sérmerktur í bókhaldi nemur 9,6 m.kr. Það gæti fallið til kostnaður innan sviða borgarinnar 

vegna verkefnisins, en það er ekki sérmerkt í bókhaldi. Stöðugildi verkefnastýru á 

mannréttinda- og lýðræðisskrifstofu er eini sérgreindi starfsmaður verkefnisins, en 

verkefnisstýra var fram til ársins 2020 á fjármála- og áhættustýringarsviði. 

 



 

3 
 

 

Halldóra Káradóttir, 
sviðsstjóri fjármála- og áhættustýringarsviðs. 


